
Үй-бүлѳдѳгү ѳз ара мамилелер баланын инсан болуп 

калыптанышына таасир тийгизет. Конфликтүү, кѳйгѳй-

лүү үй-бүлѳнүн шартында бала пикир алышуунун терс 

тажрыйбаларын алат. Балдардын жашоосунда тынч-

тык, бирин-бири түшүнүүчүлүк, колдоо жетишпейт. 

Ата-энесинин жүрүш-туруштары баланын жашоосуна из 

калтырат. Баланын татыктуу инсан болушу – бул анын 

бала кездеги алган турмуш тажрыйбаларынан болот. 

Биздин ата-мекенибиздин тарыхында ички үй-бүлѳлүк ма-

милелердин мүнѳзүнѳ, алардын баланын психикалык ѳнүгү-

шүнѳ таасир  этиши жѳнүндѳ изилдѳѳ иштери аз. Бул 

ишибизде үй-бүлѳлүк мамилелердин ѳсүп келе жаткан 

муунга кандай таасир тийгизээрин карап кѳрѳлү.  Баланын 

закон ченемдүү ѳнүгүшүн жана инсандык калыптануусун 

түшүнүү үчүн ата-энелердин мектеп курагындагы балдар 

менен болгон мамилесинин мазмунун окуп үйрѳнүү маани-

лүү. Бул курактагы балдар  улуулардын берген баасына, 

ѳзүнѳ карата  мамилесинин позициясына, күндѳлүк тур-

муштун  ѳзгѳрүшүнѳ сезимтал келишет.   

Негизги сѳздѳр: үй-бүлѳ, ѳспүрүм, мектеп, жүрүш-

туруш, пикир алышуу, тарбия, эмоция, стресс, инсан. 

Взаимоотношения в семье влияют на становление 

личности. В условиях конфликтной, проблемной семьи ре-

бенок получает негативный опыт общения. В жизни ре-

бенка им не хватает мира, взаимопонимания, поддержки. 

Неправильное поведение родителей накладывает свои от-

печатки в жизни ребенка. В результате разногласий у 

подростков происходит нарушения. Сформированная лич-

ность ребенка это его жизненный опыт приобретенный в 

детстве. В истории нашей Родины мало исследований о 

характере внутрисемейных отношений, их влиянии на 

психическое развитие ребенка. Давайте посмотрим, как 

наши семейные отношения влияют на подрастающее по-

коление.  Для понимания закономерного развития и форми-

рования личности ребенка важно изучить содержание от-

ношений родителей с детьми школьного возраста. Дети в 

этом возрасте чувствительны к оценке взрослых, позиции 

своего отношения к себе, изменению повседневной жизни. 

Ключевые слова: семья, подросток, школа, поведе-

ние, общение, воспитание, эмоция, стресс, личность. 

The relationship in a family influence on a forning of a 

person. If a family has problems or it  is often in conflict a 

child gets very negative experiens of contact with people. Child 

needs peace, understanding and benefit. Parents have to 

behave correctly because children pick up everything they have 

done. As a result such kind of misunderstanding brings contact 

loss for teenagers. The right personality of a child is an expe-

rience he has got in childhood. In the history of our country 

there is little research on the nature of intra-family relations, 

their impact on the mental development of the child. Let's see 

how our family relationships affect the younger generation.  To 

understand the natural development and formation of the 

child's personality, it is important to study the content of the re-

lationship between parents and school-age children. Children 

at this age are sensitive to the assessment of adults, the posi-

tion of their attitude to themselves, the change in everyday life. 

Key words: family, teenagers, school, behavior, commu-

nication, education, emotion, stress, personality.  

Үй-бүлѳдѳ ата-энелердин жана балдардын ѳз ара 

мамилелери тыгыз байланышкан, бул мамилелер 

баланын инсан болуп калыптанышына таасир тий-

гизет. Биздин ата-мекенибиздин тарыхында ички үй-

бүлѳлүк мамилелердин мүнѳзүнѳ, алардын баланын 

психикалык ѳнүгүшүнѳ таасир этиши жѳнүндѳ 

изилдѳѳ иштери аз. 

Бул ишибизде үй-бүлѳлүк мамилелердин ѳсүп 

келе жаткан муунга кандай таасир тийгизээрин карап 

кѳрѳлү. Баланын закон ченемдүү ѳнүгүшүн жана 

инсандык калыптануусун түшүнүү үчүн ата-энелер-

дин мектеп курагындагы балдар менен болгон мами-

лесинин мазмунун окуп үйрѳнүү маанилүү. Бул 

курактагы балдар улуулардын берген баасына, ѳзүнѳ 

карата мамилесинин позициясына, күндѳлүк тур-

муштун ѳзгѳрүшүнѳ сезимтал келишет.  

Үй-бүлѳдѳ бала кандай сезим тажрыйбаларын 

алаарын бирге карап кѳрѳлү. Үй-бүлѳдѳгү ордун сезе 

билүү бала тараптан толук түшүнүлбѳсѳ дагы, анын 

келечектеги жана учурдагы адамдар менен болгон 

мамилесине пайдубал тургузулат. Балдар ата-

энесинин мамилесин ѳзүнѳ кандай кабыл алат, ѳзүнѳ 

карата кандай сезимде болоору жѳнүндѳгү багыт-

тардын тѳрт түрүн бѳлүп кѳргѳзѳбүз: 

1. Мен сүйүктүүмүн жана керегим бар, силер 

мен үчүн жашап жатасыӊар. 

2. Мен сүйүктүүмүн жана керегим бар, мен си-

лерди жакшы кѳрѳм. 

3. Мен сүйкүмдүү эмесмин, бирок мен силер ме-

нен жакындашууга бардык күч-аракетимди жум-

шайм. 

4. Менин керегим жок жана сүйкүмдүү эмесмин. 

Мени жайыма койгула. 

 Мына ушундай турмуштук шарттарда бала 

турмуштан сабак алат, бул анын инсандык касиети-

нин ѳсүшүнѳ жардам берет. Бул жалпылоолорду чоӊ-

дордун кабыл алуусуна ылайык тѳмѳндѳгү түшүн-

дүрүүлѳр аркылуу белгилейли: 

1. Мага жакын адамдар менен чогуу болгонумда 

мен ырахат алам. 

2. Менин ата-энем менен жакындыгым менин 

эркиндигиме шек келтирбейт. 

3. Чѳйрѳдѳгүлѳр мага ишенишет жана мен ѳз кү-

чүмдү сезем. Жаман, жакшы иштерди айырмалайм. 

4. Мен ката кетирем, бирок бул менин «начар» 

экенимди түшүндүрбѳйт. Мен каталарды оӊдоп, 

ишенимдүү аракет кыла баштайм. 

5. Мен алсыз болуп жатканымда, мен жардам 

сурай алам, бул мени кемсинтпейт. 

Бул пайда болгон базистүү багыттар адамдын 

жашоосунун жүрүшүндѳ дайыма сакталып, башка 

адамдар менен мамиле түзүшүндѳ зор роль ойнойт 

[1]. Мындай позициядагы балдар байкап кѳрүүгѳ, 

тобокел кылууга эрки жетип, алдына максат коюп 

үйрѳнүүнү жакшы кѳрүшѳт. Бул турмушка болгон 

башталгыч, негизги багыттардын, баланын татаал 

эмоционалдык таанып билүү ишмердигинин натый-

жасы деп билебиз.  

Ата-эненин мамилесинин баланын ден соолу-

гуна таасир тийгизээри жѳнүндѳгү проблемага ток-

толсок: К.Хорни, Х.Салливен, В.Щуц ѳӊдүү чет ѳл-

кѳлүк окумуштуулар баланын мектепке барганга 

чейинки тарбиялануу ролуна кѳӊүл бѳлүшүп, бала-

нын ден соолугунун абалына жакын адамдары менен 

болгон адекваттуу мамилесине орчундуу маани бе-

ришет. К. Хорни кѳргѳзгѳндѳй невротизация болуу-

сунун башаты ата-энелик мээримдин жетишпегенди-

гинен баланын азап чегүүсү пайда болоорун далил-

дейт. Батыш авторлору Лорд, Н. Роллингдин эмгек-

теринде балдар тарабынан аткарылган ролдорду кѳр-

гѳзүшѳт [2]. 

1. Ата-энесинин ачуусун ѳзүнѳ алат. 

2. Үй-бүлѳлүк пикир келишпестикти жана чыр-

ларды далдаалап, ѳзүнѳ тынчсыздыкты жаратат. 

3. Бардык кѳӊүлдү жана мээримди ѳзүнѳ топ-

тойт. 

4. Конфликтти болтурбоого аракет кылып, улуу 

адамдын ролун ѳзүнѳ алат. 

Баланын ѳнүгүшүндѳгү ар кандай этаптагы пи-

кир алышуунун сферасы белгилүү ролду аткарат. 

Баланын курдаштары менен болгон баарлашуусу 

эмоционалдуу, ал баланын күлкүсү, терс эмоциясы, 

аракети, кыймылы менен мүнѳздѳлѳт. Бул куракта 

коомдук маанилүү, баалуу иш-аракетке умтулууда 

«жаӊы түзүлүш» калыптанып, баланын мектептеги 

окууга даяр болушун мүнѳздѳйт. Мектепке келген 

окуучулар ѳзүнүн жүрүм-турумун кѳзѳмѳлдѳѳгѳ, 

сабакты ѳздѳштүрүп кетүүгѳ даяр эмес жана психо-

логиялык кыйынчылыктарга кездешет [3]. Алар чоӊ 

кишилердин жүрүм-турумун үлгү катары кабылда-

шат. Мындай учурда мугалим ар бир окуучуну түшү-

нѳ билип, жаш курагына жараша мамиле кылуусу ке-

рек. Баланын ѳзүн тѳмѳн баалаган кѳрүнүштѳр тѳ-

мѳндѳгү себептерден пайда болот [4]: 

1. Баланын кызыкчылыгына кѳӊүл бѳлбѳѳ; 

2. Анын дарегине карата айтылган туура эмес 

сын пикирлер; 

3. Антипедагогикалык ыкманын болушу же тар-

биялоодо физикалык күч колдонуу, тамак бербѳѳ, 

коркутуу, караӊгы бѳлмѳдѳ калтыруу ж. б. 

Мектеп окуучусу үчүн анын жоро-жолдоштору 

менен болгон класстагы мамилеси негизги ѳзѳктү 

ээлейт. Үй-бүлѳлүк абалды улуулардын туура эмес 

жүрүш-туруштары, ичкилик ичүүсү, конфликт учур-

ларда ата-энелердин баланы ѳз тарабына тартуусу, 

бири-бирине моралдык зыянды жана психологиялык 

окчундоону пайда кылат. Улуулар ортосундагы жа-

гымсыз мамилелердин балага тийгизген терс тааси-

рин карайбыз: 

Биринчиден, балдар улууларды тууроо менен 

алар инсан аралык мамилелердин терс ыктарын ѳз-

дѳштүрүшѳт жана жүрүм-түрүмдүн социалдык нор-

масы жѳнүндѳгү түшүнүктѳрдү толук ала алышпайт.  

Экинчиден, ата-эненин конфликттерин байкап 

отуруп жана конфликтке катышуу менен балада 

стресстик абалдар, невроздор пайда болуп, анын пси-

хикасына зыян алып келет.  

А.В. Веденов ата-энелердин балага карата мами-

лесин жакшы, кайдыгер, начар деп бѳлгѳн. Ата-эне-

нин мээримин эгоцентристтик жана педоцентристтик 

деп бѳлүшѳт [5]. Эгоцентристтик мээримге мүнѳздүү 

формула «Менин балам эмнени кааласа, ошону 

жасайм» – бул учурда балага карата мээрими, бала-

нын талабын канаатандыруу эмес, ѳзүнүн жеке 

кызыкчылыгын канаатандырууга аракеттенгендигин-

де болуп саналат. Педоцентризм позициясында тур-

ган ата-энелерде «Менин балам эмне кылса ѳзү би-

лет» деген карама-каршылыкта турат. Биринчи учур-

дагы тарбиялоодон ѳзүнѳ ишенбеген, ар-намысы тѳ-

мѳн инсан келип чыгышы мүмкүн. Ата-энелер менен 

балдар ортосундагы мамилелердин курчушунун се-

бептери болуп ичкилик ичүү, туура эмес жорук-жо-

сундары, эмоцияга алдыруу учурундагы ѳзүнүн ат-

карган иштерине жооп бербѳѳсү, оройлук, бири-би-

ринин керектѳѳлѳрүнѳ жана талаптарына жетишээр-

лик кѳӊүл бѳлбѳѳ, балдардын жана ата-энелердин 

ортосундагы психологиялык батышпоочулуктун бо-

лушу саналат. Үй-бүлѳлүк мамилелердин кѳрсѳтүл-

гѳн кемчилик аномалиялары баланын социалдык за-

рыл пикир алышуусунда олуттуу кыйынчылыктарга 

алып келиши мүмкүн. Бул интеллектуалдык инфор-

мациянын азайышы, баланын эмоционалдык сфера-

сынын жардыланышы, мүнѳзүнүн ѳзгѳрүшү, чѳйрѳ-

дѳгүлѳргѳ карата таарынуусу эсептелет. Балдардын 

пикир алышуу чѳйрѳсүнүн кеӊейиши, ишкердиктин 

ар кандай түрүнүн татаалданышы, адамдар тарабы-

нан күчѳтүлгѳн талаптардын болушу, ѳзүнүн кур-

даштарынын, чоӊдордун арасында каалаган ордун 

ээлѳѳгѳ багыт алуусу ѳзүнүн мүмкүнчүлүктѳрүн баа-

лоосун ойготот. [6] Эгер окуучу тарбиячы менен 

дайыма конфликт мамиледе болсо, бул алардын таа-

нып билүүчү жана нравалык ѳнүгүшүнѳ начар таасир 

тийгизет. Ал эми мугалим ишенимдүү, камкор, ѳз 

ара түшүнүшүү деӊгээли жогору болсо, окуучу тара-

бынан жакшы мамиле, чынчылдык, ачыктык сапат-

тары байкалат. Балдар тарбиячылардын оройлугун, 

шылдыӊдоосун, башкаруусун, дайыма эле акыл-на-

саат үйрѳтүүсүн кѳрүшѳт. Мунун бардыгы тарбиячы 

жана тарбиялануучулардын ортосундагы конфликт 

мамилелердин курчушуна алып келет. Педагогика-

лык жактан артта калган ѳспүрүмдѳрдүн кѳпчүлүгү, 

класс коллективине жакшы кошула албагандан, пи-

кир алышуунун жетишпегендигин байкашат, ѳзүнѳ 

ылайыктуу чачкын пикир алышуу чѳйрѳсүнѳ кете 

башташат. Мындай үй-бүлѳдѳгү балдар дос тандоодо 

кыйналышы, досторунун арасында кадыры тѳмѳндѳп 

турганы байкалат. Өзгѳчѳ ѳспүрүм ѳз алдынча инсан 

болуп калыптануу мезгилине туш келгенде атасы үй-

бүлѳсүн таштап кетсе, ѳспүрүмдүн жашоосунда мо-

ралдык жана психологиялык травма жаралат.  

Группалык пикир алышуунун структурасынын 

бузулуусунун фактору болуп (ата-эненин бирѳѳсү-

нүн командировкасы, үй-бүлѳдѳ кѳп убакыт болбоо-

су), баланы тарбиялоого каалоонун жоктугунан бо-

лууда. Ата-энелердин рухий деӊгээли тѳмѳн болсо, 

турмуштук жана тарбиялоо суроолорундагы маалы-

маттын жоктугунан, үй-бүлѳдѳгү ѳспүрүм турмуш-

тун кыйынчылыгына жооп таба албайт. Мындай ата-

энелер ѳспүрүм менен пикир алыша албай, андан 

оолактап, чѳнтѳк акча берүү менен чектелишет. Бул 

ата-эненин авторитетинин түшүшүн жана алардын 

баласына карата күчтүн жана таасирдин азайышын 

билдирет [7]. 

Педагогикалык жактан артта калган ѳспүрүмдѳр 

ѳздѳрүнүн ата-энесинин интеллектуалдык жѳндѳм-

дүүлүктѳрүн билишет жана алардын колунан эмне 

келээрин байкап билишет жана сабакка даярданууда 

жардам сурап кайрылышпайт, кийим, акча керектиги 

боюнча кайрылышат. Үй-бүлѳлүк атмосфера 

баланын суроо талабына, рухий баалуулуктарына 

кайдыгер карайт, массалык-маалымат каражаттары 

үй-бүлѳнүн рухий-нравалык маданий ѳнүгүүсүндѳ 

анча мааниге эмес. Ата-эне жана баланын ортосун-

дагы жалпы кызыкчылыктардын жоктугу алардын 

мамилесин алыстатат. Өспүрүм виртуалдык оюндар-

га кѳбүрѳѳк тартылып, ата-эне менен түнт мамиледе 

болушат. Ата-эненин акыл-насааты, эскертүүлѳрүн 

кѳӊүлгѳ албайт, ѳзү теӊдүү курбалдаштары менен 

болуу балага ишенимдүүрѳѳк сезилет. Үй-бүлѳдѳгү 

конфликтүү мамилелер курчуп, шылдыӊдоо, корку-

туу менен байланыштуу болот. Жубайлардын орто-

сундагы пикир алмашуунун мындай себептери болуп 

бири-биринин алдындагы милдеткердиктерди бил-

бѳѳлѳрү саналат. Алардын мамилесиндеги оройлук, 

кайдыгерлик, ишенбѳѳчүлүк, бири-бирин сыйлабоо-

су, бара-бара баланын ѳзүндѳ да бекемделип жана 

башка адамдар менен болгон ѳз ара мамилелерде 

кээде аларды туурашы мүмкүн.   

  Биз ѳспүрүмдѳрдѳ психологиялык конфликт-

тердин келип чыгышынын негизги себептерин тѳ-

мѳндѳ белгилейбиз: 

1. Ѳзүнѳ ишенимин бекемдѳѳ, максатына жетүү-

гѳ умтулуу; 

2. Инсанга социалдык басым жасоо, психика-

сынын бузулушу; 

3. Ата-энелердин балдар менен болгон пикир 

келишпестиктери; 

4. Ата-энелердин жеткиликтүү мээрим, кѳӊүл 

бѳлбѳстүктѳрү; 

5. Баланын билим алууга кѳӊүлүнүн жоктугу, 

мүнѳзүнүн толук калыптанбашы, ичи тардык, жек 

кѳрүү, ачуулануу сезимдерин жеӊе албоосу.         

Эмне үчүн ата-энелер ѳзүлѳрүнүн балдарынын 

кызыкчылыктарына кайдыгер болушат? Өспүрүмдѳр 

үчүн эмне маанилүү жана орчундуу? Ата-энелер бул 

суроолорго балдары менен пикир алышууга алардын 

жумуштан жана үйдѳн колдорунун бошобостугун 

айтышып актанышат. Үй-бүлѳдѳгү ѳспүрүм ѳз даре-

гине жакшы сѳз укпоосу, курч эмоционалдык атмо-



 

 

 

НАУКА, НОВЫЕ ТЕХНОЛОГИИ И ИННОВАЦИИ КЫРГЫЗСТАНА, № 5, 2019 

 

232 

 

 

DOI:10.26104/NNTIK.2019.45.557 

сферанын болушу, мугалимдин эскертүүлѳрү, курбу-

ларынын ата-энелеринин, кошуналарынын арызда-

нуулары – мына ушунун баары ата-эне жана баланын 

баарлашуусунун маӊызына орчундуу таасирин тий-

гизет. 

Биз тѳмѳндѳ жүрүш-турушу начар ѳспүрүм бал-

дарды ѳнүктүрүүчү - түзѳѳчү иштин ыкмаларын 

сунуштайбыз: 

- конкретүү маселе боюнча психолог менен 

кеӊешүү, ата-энесине проблемасын түшүндүрүү; 

- баланын ѳз алдынчалыгын кѳзѳмѳлдѳп, бал-

нын жан дүйнѳсүндѳгү кѳйгѳйлѳрдүн жаралышынын 

чечүүнүн жолдорун билүү, анын оюн айта билүүсүнѳ 

мүмкүндүк берүү; 

- баланын проблемасы аныкталгандан кийин ага 

окууга жана эс алууга ылайыктап режим түзүп берүү 

керек. 

Үй-бүлѳлүк жана группалык пикир алышууда 

педагогикалык жактан артта калган ѳспүрүмдѳрдү 

кайра тарбиялоо маселесин чечүүдѳгү орчундуу ма-

милени талап кылууда. Үй-бүлѳгѳ тарбиялык ишти 

жана мектептен тышкаркы баарлашууну тарбиялоо-

ну күчѳтүүгѳ басым жасоо зарылчылыгы келип чы-

гууда. 

